
Jamaah shalat Jumat rahimakumullah

Hangawali khutbah Jumat dinten punika, kula ngajak dhumateng kula
piyambak lan ugi dhumateng sedaya jamaah, sumangga kula dherekaken
sesarengan tansah syukur dhateng sadaya nikmat lan rahmatipun Allah
subhanahu wataala ingkang sampun lan taksih diparingaken dhumateng
kita. Mugio nikmat menika wau saget nambahi ketagwaan kita
dhumateng Allah subhanahu wata‘ala.

Shalawat lan salam mugi tansah kaparingaken Allah subhanahu wata‘ala.
dhumateng junjungan kita Rasulullah Muhammad shallallahu ‘alaihi
wasallam para kulawarga, shahabat, lan sadaya tiyang ingkang mituhu
ndherek dhawuhipun. Amin

Sumangga kita tansah ikhtiyar ningkataken iman saha takwa dhumateng
Allah subhanahu wata'ala wonten ing margi tansah njumenengaken
sadaya dhawuhipun lan nebihi sedaya pepacuhipun.

Allah subhanahu wata‘ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat rahimakumullah

Allah subhanahu wata'ala punika sejatosipun sampun paring satunggaling
rupa nikmat agung dhumateng menungsa, ingkang tujuwanipun kirang
langkung kangge kelajengan gesang lan nyukupi kebetahanipun. Nikmat
menika wau naminipun toya ingkang mandap saking langitipun Allah
subhanahu wataala utawi jawah.

Allah subhanahu wata'ala ngendika wonten ing al-Quran,

Lan panjenengane Allah kang wus ngutus angina dadi bebungah kang ana
ing sangarepe sihe (udan). Lan ingsung wus nurunake banyu kang suci saka

langit. Perlu Sun nggo nguripake Negara (palemahan) kang mati, lan Sun
nggo ngombeni barang kang wus Sun titahake, yaiku raja-kaya sapirang-
pirang lan manungsa kang akeh banget. (QS. Al-Furgan: 48-49)

Allah subhanahu wata‘ala paring nikmat ingkang ageng sanget. Hananging
kathah ing antawisipun kita manungsa boten purun syukur. Malah kita
tansah tumindak kufur, nuruti hawa nafsu, handherek panggodanipun
setan laknatullah alaih.

Jamaah shalat Jumat rahimakumullah

Amargi sebab menika, Allah subhanahu wata'ala ngewahi nikmat
dados laknat utawi bencana ingkang nyusahaken. Allah ndawahaken
sandhangan keluwen (libasul Ju’), lan sandangan ajrih (libasul khauf).

Allah subhanahu wata'ala ngendika wonten ing al-Quran,

“Lan Allah andamel sanepa ing sawijining Negara, kang kahanane biyen
aman lan tata tentrem, ahline tetep, rezekine jembar maprah-maprah tekane
marang Negara iku saka ngendi-endi panggonan, nanging para warganing
Negara mau banjur nyelaki kanikmataning Allah, Allah nuli ngicipake marang
wong-wong mau: rasa ngelih (paceklik) lan rasa wedi, jalara perkara kang
wus padha ditindakke.” (QS. An-Nahl: 112)

Bencana sing diraosaken menika mujudaken undhuh-undhuhan

saking tumindak kita ingkang boten purun bektos lan taat dhumateng
ngarsanipun Allah subhanahu wata'ala. Jumbuh kaliyan menapa ingkang
dipun dhawuhaken Allah wonten ing al-Quran,

“Wus nyata lahir karusakan ana ing dharatan la nana ing lautan kagawa
saka barang (kahanan) kang padha ditindakake dening tangan-tanganing
manungsa, jalaran Allah karsa ngicipake marang wong-wong mau sawenehe
siksa sabab dosa kang wus padha ditindakake, muga-muga wong-wong mau
padha bali menyang dalan kang bener.” (QS. Ar-Rum: 41)

Jamaah shalat Jumat rahimakumullah

Pramila, agami Islam paring ajaran dhumateng kita sedaya supados
usaha nindakaken perkawis ingkang maringi manfaat nebihaken saking
azabipun Allah.

Ajaran punika naminipun Istighfar (nyuwun pangapuraning gusti Allah).
Amalan menika yaiku istighfar saged mujudaken kekiyatan wonten batos
kita.

Istighfar punika salah satunggaling cara utawi solusi Allah subhanahu
wataala nebihaken kita sadaya saking azab. Ugi Istighfar punika dados
sarana tolak balak.

Allah subhanahu wata'ala ngendika wonten ing al-Quran,

“Nanging Allah ora bakal nyiksa marang wong-wong mau, yen sira pinuju ana
ing kono, lan PanjenengaNe uga ora karsa anyiksa marang wong-wong madu.
Kang pinuju wong-wong mau padha nyuwun ngapura.” (QS. Al-Anfal: 33)

Semanten ugi, bilih istighfar dhumateng Allah subhanahu wata‘ala, kita
ngakeni kathah-kathah dosa ing di tindakaken, lan mboten handuweni
sifat sombong lan sarwa gumbedhe wonten ing panggesangan menika
yektos saget ndadosaken nikmat linangkung dipun tambah Allah lan
mboten di dadosaken azab.

Allah subhanahu wata'ala ngendika wonten ing al-Quran,

“Lan maneh he kaumku, nyuwuna pangapura marang Pangeranira, banjur
tobato marang PanjenengaNe, yekti ing mengko PanjenengaNe nurunake
udan kang ora leren-leren, lan PanjenegaNe nambahi kekuwatan marang
kekuwatanira kang wus ana, lan sira aja nulak marang nasehatku, kalawan
tumindak dosa.” (QS. Hud: 52)

Jamaah shalat Jumat rahimakumullah

Mekaten khutbah Jumat babagan ngusahani nikmat mboten dados azab
kang saget khotib sampekaken. Mugi saget kita pendhet faidahipun lan

mampu kita amalaken.

